
Keselamatan Negara Tahun 2025, Kedah

Bersempena Jelajah Aspirasi Malaysia 2025:
Semai Rasa Cintakan Negara, Majlis Keselamatan
Negara (MKN) Negeri Kedah dengan kerjasama
Majlis Bandaraya Alor Setar (MBAS) dan Petron
Malaysia telah menganjurkan sebuah program seni
mural bertajuk “Program Lawan Seni Kanvas
Keselamatan Negara”. Program ini mengangkat
tema “Keselamatan Negara Tanggungjawab
Bersama” dengan hasrat menanam rasa cinta
negara, memupuk semangat patriotisme serta
mencungkil bakat seni pelajar sekolah.

Lokasi pilihan, Lorong Selamat di Bandaraya Alor
Setar, menjadi kanvas terbuka antara 4 hingga 14
Ogos 2025. Lapan buah sekolah mengambil
bahagian, menjadikan lorong ini hidup dengan
warna, kreativiti, dan mesej bermakna. Sekolah
Menengah Sains Kubang Pasu (KUPSIS) berjaya
meraih tempat pertama, diikuti oleh SMK Kubor
Panjang (kedua) dan SJK (C) Keat Hwa (ketiga).
Sekolah lain yang turut serta termasuk SMK Tunku
Abdul Malik, SMK Sultanah Asma, SMK Dato’ Syed
Omar, SMK Alor Janggus, dan SMK Convent.

Namun mural ini bukan sekadar hiasan dinding.
Setiap lukisan membawa mesej keberanian,
perpaduan, dan harapan. Anak muda diberi ruang
untuk menzahirkan suara mereka. Bukan melalui
ucapan panjang, tetapi dengan berus dan warna.
Seni menjadi bahasa universal yang lebih kuat
daripada kata-kata.

Program ini membuktikan bahawa keselamatan negara bukan hanya wacana orang dewasa di meja
rundingan, tetapi juga suatu nilai yang boleh dihayati dan dibicarakan oleh generasi muda. Dengan
adanya pertandingan sebegini, mural bukan sekadar latar swafoto, tetapi lambang semangat patriotisme
baharu yang menghiasi wajah Kedah.

Berikut adalah sedikit sebanyak sorotan aktiviti dalam
lensa sepanjang program berlangsung. 

Semoga program seperti ini terus dianjurkan,
kerana ia bukan sahaja menyemai perpaduan dalam
kalangan rakyat berbilang kaum, malah
menceriakan negeri dengan hasil kreativiti seni
tanpa batas usia dan bangsa.

Kerana akhirnya, seni itu bahasa hati yang difahami semua.

